Nafarroako Parlamentuak, 2013ko otsailaren 28an egindako Osoko Bilkuran, Nafarroako Toki Ogasunei buruzko martxoaren 10eko 2/1995 Foru Legea aldatzen duen Foru Legea onetsi zuen.

Nafarroako Foru Eraentza Berrezarri eta Hobetzeari buruzko Lege Organikoaren 20.2 artikuluak eta Legebiltzarreko Erregelamenduaren 153. artikuluak ezarritakoarekin bat, aipatutako Foru Legea gehiengo osoz onetsia izan da, proiektua bere osotasunean bozkatua izan ondoren.

Legebiltzarreko Erregelamenduko 146. artikuluan ezarritakoa betez, argitara dadin agindu da.

Foru Legea, Nafarroako Toki Ogasunei buruzko martxoaren 10eko 2/1995 Foru Legea aldatzen duena

ZIOEN AZALPENA

Foru lege honen xedea da Nafarroako Toki Ogasunei buruzko martxoaren 10eko 2/1995 Foru Legea aldatzea, horren zenbait alderdi ukituz.

Apirilaren 6ko 7/2010 Foru Legeak Nafarroako Toki Administrazioari buruzko uztailaren 2ko 6/1990 Foru Legea aldatu zuen, barne merkatuko zerbitzuei buruzko 2006/123/EE Zuzentaraura egokitzeko, eta jarduera pribatuan eginiko esku-hartze administratiboen artean sartu zituen aurretiazko komunikazioa edo erantzukizuneko aitorpenaren aurkezpena eta jarduera hasi ondoko kontrolak egitea.

Zenbait zerga aldatu eta beste tributu-neurri batzuk hartzeko abenduaren 28ko 20/2011 Foru Legearen bidez, lehenago “Establezimenduentzako irekitze eta jarduera lizentziak ematea” kargatzen zituen tasa aldatu zen, eta “aldez aurreko baimenik edo kontrolik behar ez duten jardueren kasuan baldintzak betetzen direla egiaztatzeko jarduketak egitea” kargatzera pasa zen.

Merkataritza eta Zenbait Zerbitzu Liberalizatzeko Premiazko Neurriei buruzko maiatzaren 25eko 19/2012 Errege Lege-dekretuaren bidez, aurretiazko baimenaren ordez, erantzukizuneko aitorpenean edo aurretiazko komunikazioan oinarritutako osteko kontrol-araubidea ezarri zen.

Merkataritza sustatzeko neurri horiek Nafarroako Toki Ogasunei buruzko martxoaren 10eko 2/1995 Foru Legean sartuta, bidezko da, lehenik, hirigintzako eta establezimenduak irekitzeko lizentziak ematea kargatzen duten tasen zergapeko egitatea aldatzea, kontrolerako jarduera administratiboak ere har ditzan, lizentziaren ordez erantzukizuneko aitorpena edo aurretiazko komunikazioa eskatzen direnean.

Eraikuntza, instalazio eta obren gaineko zerga ere ukitzen dute liberalizazio-neurri horiek, eta 2/1995 Foru Legeko manuak zergapeko egitateari, subjektu pasiboei eta zergaren kudeaketari buruzkoak aldatzen dituzte.

Zergapeko egitateari gehitu zaio erantzukizuneko aitorpena edo aurretiazko komunikazioa aurkeztea eskatzen duen edozein eraikuntza, instalazio edo obra egitea.

Subjektu pasibo zergadunak eraikuntza egiten ez duenerako, zergadunaren ordezko berri gisa agertzen dira erantzukizuneko aitorpenak edo aurretiazko komunikazioak aurkezten dituztenak.

Kudeaketa fasean behin-behineko likidazioa egitea aurreikusten da, baita erantzukizuneko aitorpena edo aurretiazko komunikazioa aurkezten denean ere. 

Nafarroako Parlamentuaren Erregelamenduaren Testu Bateginaren 152. eta 153. artikuluetan ezarritakoari jarraikiz, foru lege honek gehiengo absolutua behar du onetsi ahal izateko.

Artikulu bakarra. 2013ko urtarrilaren 1etik aurrerako ondorioekin, Nafarroako Toki Ogasunei buruzko martxoaren 10eko 2/1995 Foru Legearen manu hauek honela geratuko dira idatzita:

Bat. 79. artikulua.

“Ordenantza partikularrean bertan hala zehazten denetan, eta ezertan galarazi gabe legeak zenbait tributu kudeatzeko ezartzen dituen erregistro administratiboak, toki entitateek zergadunen erroldak prestatuko dituzte, kontuan izanik, horretarako, interesdunen aitorpenak, toki entitatek beraiek dakizkiten datuak, bai eta ikuskaritza administratiboaren bidez lortutakoak. Zergadunen errolda, behin horrela prestatuta, erregistro iraunkor eta publikotzat hartuko da, eta toki entitateek erabakitzen duten prozeduraren bidez eramanen da, are prozedura mekanikoaren bidez”.

Bi. 86.3. artikulua.

“3. Jakinarazpen gabeko zorrak dira jakinarazpen indibidualik behar ez dutenak, subjektu pasiboek jadanik ezagunak dituzten zergadun-erregistro eta -erroldetatik datozelako.

Konparaziora, aldizka errezibo bidez kobratu beharreko tributuetan, behin kasuan kasuko erregistro, errolda, padroi edo matrikulan alta eman eta likidazioa jakinarazi denean, zilegi izanen da hurrengo likidazioak modu kolektiboan jakinaraztea, ediktu bidez berri emanez, baldin eta likidazio horiek lehengoen berdin-berdinak badira edo izan diren aldaketak orokorrak badira”.

Hiru. 100.5.h) artikulua.

“Zoruari eta hirigintza antolamenduari buruzko legeek eskatzen dituzten hirigintza lizentziak ematea, edo kontrolerako jarduera administratiboak egitea, lizentzia eskatu ordez erantzukizuneko aitorpena edo aurretiazko komunikazioa aurkeztea eskatzen denean”.

Lau. 100.5.i) artikulua.

“Establezimenduentzako irekitze lizentziak ematea, edo kontrolerako jarduera administratiboak egitea, lizentzia eskatu ordez erantzukizuneko aitorpena edo aurretiazko komunikazioa aurkeztea eskatzen denean”.

Bost. 106. artikulua.

“106. artikulua.

Jabari publikoaren erabilera pribatibo edo aprobetxamendu bereziagatik edo zerbitzu berriak osorik edo partez finantzatzeko diren tasak ezartzeko erabakiak hartu beharko dira txosten tekniko-ekonomikoak oinarri direla, zeinetan agerian jarriko baita, kasuan-kasuan, erabilera edo aprobetxamendu horren merkatuko balioa edo zerbitzuen kostuei aurreikus dakiekeen estaltze-maila. Txosten hori kasuko erabakia hartzeko espedientean jasoko da.

Aurreko lerrokadan aipatzen den txosten tekniko-ekonomikoa ez da beharko, baldin eta hartu beharrekoak errebalorizazio edo eguneratze orokorren ondoriozko erabaki arrazoituak badira, eta, halaber, ez da halako txostenik beharko tasen zenbatekoa murrizten denean ere, salbu eta handia denean dagokion zerbitzuaren kostuaren murrizketa.

Aurreko lerrokadan ezarritakoari dagokionez, joko da murrizketa handia dela, baldin eta aurreikusten bada zerbitzu-kostuaren murrizketa handiagoa izanen dela tasa ezartzeko edo aldaketa handia egiteko erabakiaren aurretiko txosten tekniko-ekonomikoan aurreikusitako zerbitzu-kostuaren ehuneko 15 baino.

Txosten tekniko-ekonomikorik eza justifikatzeko, gastua kudeatzen duen organoak jasota utzi beharko du, aldatze-erabakia hartzeko espedientean, adierazpen bat, esanen duena murrizketa ez dela handia”.

Sei. 134.4. artikulua.

“Nafarroako Gobernuak udalez gaindiko balorazio partzialeko ponentzia bat onetsiko du, azpiegitura horiei dagokien lurzorua baloratzeko, Nafarroako Lurralde Aberastasunaren Erregistroari eta Katastroei buruzko azaroaren 21eko 12/2006 Foru Legeko 34. artikuluari jarraikiz.

Ponentzia horrek ezarriko ditu “itzaleko bidesaria” deiturikoak ukitzen dituen Nafarroako autobideei balio bat esleitzeko metodo eta parametro teknikoak, eta zehaztuko ditu ukitutako udalek aipatu azpiegituren emakida-hartzaile diren enpresei kobratu beharreko zenbatekoak eta horretarako irizpideak”.

Zazpi. 136.d) artikulua.

“d) Eliza katolikoarenak eta legez onartutako elkarte ez-katolikoenak, baldin eta elkarte horiekin badago Espainiako Konstituzioaren 16. artikuluak aipagai dituen lankidetza-akordioetakoren bat, eta, betiere, kulturako badira”.

Zortzi. 143.2. artikulua.

“2. Udalek, 1. idatz-zatian agertzen diren datuetan oinarrituta, urtero, martxoaren 31 baino lehen, behar diren likidazioak egin eta, tributu-zorrak zein diren zehaztuta, kobrantza-agiriak igorriko dituzte, zerga tasa aplikatu zaion ondasunaren katastro-balioa espresuki adieraziz; eta, 138. artikuluan ezarritakoaren arabera beherapenik aplikatu behar bada zerga oinarrian, zirkunstantzia hori aipatu eginen da, bai eta beherapen horiek noiz arte aplikatuko diren ere. Kobrantza-agirian adierazita egonen da, halaber, tributu-zorra non, zer epetan eta zer modutan ordaindu behar den, bai eta aurkaratze bideak zeintzuk diren ere. 

86.3 artikuluan xedatutakoarekin bat, katastroan alta eman ondorengo likidazioek ez dute jakinarazpen indibidualik beharko, eta kolektiboki jakinarazten ahalko dira horren berri emanen duten ediktuen bidez, baldin eta aurreko zergaldikoen berdin-berdinak badira edo izan diren aldaketak orokorrak badira. Ediktuetan adierazita egon beharko du zein egunetan amaitzen den aldizkako erreziboa ordaintzeko epea eta zer errekurtso jar daitezkeen likidazioen aurka”.

Bederatzi. 143.3. artikulua.

“3. Kasuren batean frogatzen bada, kobrantza-agiriak igorri ondoren, subjektu pasiboa ez dela katastroan titular gisa agertzen zena zergaren sortzapeneko egunean, eginiko likidazioak behin-behinekotzat hartuko dira, eta egin behar ez ziren diru-sarrerak itzuli eginen dira”.

Hamar. 143.4. artikulua.

“4. Subjektu pasiboek ahalmena izanen dute egin zaien likidazioa aurkaratzeko, eta, horretarako, Nafarroako Toki Administrazioari buruzko uztailaren 2ko 6/1990 Foru Legearen 333. artikuluan zehazten diren bideak erabiltzen ahalko dute aurkaratze bideetako edozein. 

Zerga-oinarriari dagokionez, eta ez bada ondasunaren balioa errekurritu, zeina Nafarroako Lurralde Aberastasunaren Erregistroari eta Katastroei buruzko Foru Legearen 21. artikuluan xedatutakoaren arabera adierazi edo jakinaraziko baitzen, likidazioaren aurkako errekurtsoan ere aurkaratzen ahalko da katastro-balioa, baina soilik aldaketaren bat izan bada aurre-aurreko zergaldiko lurralde-kontribuzioaren zerga-oinarri gisa hartu zen katastro-balioarekin alderatuta, eta balio-aldaketa hori ez bada izan aldaketa orokorren ondorio.

Idatz-zati honetan aurreikusitako errekurtsoren bat jartzeak ez du aurkaratutako egintzaren exekuzioa etenen”.

Hamaika. 143.7. artikulua.

“7. Auzirik baldin badago kargapean jarritako ondasunaren edo eskubidearen titularraren inguruan edo haren titulartasunaren inguruan, Tributu Administrazioak katastroetan agertzen direnak jo ahalko ditu halakotzat, eta behin-behineko likidazioak igorriko dizkie; likidaziook aldatu edo behin betiko bihurtuko dira epai judizial irmoa ematen denean edo auzia beste edozein moduren bidez amaitutzat ematen denean”.

Hamabi. 167. artikulua.

“167. artikulua.

Eraikuntza, instalazio eta obren gaineko zerga zeharkako zerga bat da, eta haren zergapeko egitatea udal mugapeko edozein eraikuntza, instalazio edo obra egiteak sorrarazten du, horretarako obra- edo hirigintza-lizentzia edukitzea nahitaezko baldintza bada, lizentzia hori lortua izanik nahiz izan gabe, edo erantzukizuneko aitorpena edo aurretiazko komunikazioa aurkeztea nahitaezko baldintza bada, betiere baldin lizentzia-ematea, hura emateko txostena –Toki Administrazioari buruzko uztailaren 2ko 6/1990 Foru Legearen 39. artikuluan xedatutakoaren arabera–, edo kontrol-jarduera badagokio zerga ezartzen duen udalari”.

Hamahiru. 169. artikulua.

“169. artikulua.

1. Zerga honen subjektu pasibo dira, zergadun gisa, Tributuei buruzko abenduaren 14ko 13/2000 Foru Lege Orokorraren 25. artikuluan aipatzen diren pertsona fisikoak, pertsona juridikoak edo entitateak, eraikuntzaren, instalazioaren edo obraren jabe direnak, haiek kokatuta dauden higiezinaren jabe izanik nahiz izan gabe.

Aurreko lerrokadako ondorioetarako, eraikuntzaren, instalazioaren edo obraren jabetzat joko da haiek egiteak dakartzan gastuak edo kostua bere gain hartzen dituena.

2. Eraikuntza, instalazioa edo obra subjektu pasibo zergadunak egiten ez duenean, zergadunaren ordezko subjektu pasibotzat joko dira kasuko lizentziak eskatzen, kasuko erantzukizuneko aitorpenak edo aurretiazko komunikazioak aurkezten, edo eraikuntzak, instalazioak edo obrak egiten dituztenak. 

Ordezkoak zergadunari eskatzen ahalko dio ordaindutako tributu-kuotaren zenbatekoa”.

Hamalau. 170.1. artikulua.

“Zerga-oinarria eraikuntzaren, instalazioaren edo obraren kostu erreala izanen da. Ondorio horietarako, ulertuko da kostu erreala dela haren exekuzio materialaren kostua, kasuko proiektuan agertzen diren osagai guztiak barne, baldin eta lizentziaren edo erantzukizuneko aitorpenaren xede den eraikuntza, instalazio edo obrarekiko berezitasunik edo berezko nortasunik ez badute. Ondokoak ez dira zerga-oinarriaren parte izanen: balio erantsiaren gaineko zerga; araubide berezietako gisa bereko gainontzeko zergak; eraikuntzari, instalazioari edo obrari lotutako toki izaera publikoko gainontzeko ondare-prestazioak, prezio publikoak eta tasak; profesionalen ordainsariak; kontratistaren enpresa-irabaziak; eta aipatu exekuzio materialaren kostuaz bestelako edozein kontzeptu”.

Hamabost. 171.1. artikulua.

“1. Aginduzko lizentzia ematen denean, erantzukizuneko aitorpena edo aurretiazko komunikazioa aurkezten denean, edo, lizentzia eskatu, eman edo ukatu edota erantzukizuneko aitorpena edo aurretiazko komunikazioa aurkeztu baino lehen, eraikuntza, instalazioa edo obra hasi bada, konturako behin-behineko likidazio bat eginen da, eta honela zehaztuko da zerga-oinarria:

a) Interesdunek aurkeztutako aurrekontua aintzat hartuta, betiere dagokion elkargo ofizialak ikus-onetsia, aginduzko betebeharra denean hori.

b) Aurrekonturik ez dagoen kasuetan eta zerga ordenantzak hala aurreikusten duenean, hartan ezartzen diren indize edo moduluak aintzat hartuz”.

Hamasei. 187. artikulua.

“187. artikuluko c) letra kendu da”.

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra, legean berean aurreikusitako ondorioekin.

